
Norbera,  
kolore emaile

Urteko hilabeterik tristeena zein den galdetu 
digute irakurleek, eta nik argi dut erantzuna: 
ez da existitzen. Nire ustez, edukiontzi 

soilak dira hilabeteak. Handiagoak batzuk, egun 
gehiagokoak alegia, eta laburragoak besteak. 
Baina hilabeteek ez dute sentimendurik, ez dute 
bizitzarik. Egunek bezalaxe.

Guk ematen diegu bizia, ematekotan. Guk betetzen 
ditugun hamabi edukiontzi dira. Egunek balio bera 
dute egutegian; geu gara kolore gehixeago edo 

Atzo lagun baten aita hil zunan. Covidarekin. 
75 urte zizkinan. Urteko hilabeterik tristeenaz 
idazteko eskatu zigun irakurle batek. 

Lagunarentzat, ziurrenik, abendu hauxe izango 
dun. 

Beste lagun baten koinata minbiziak jota bere azken 
egunak xahutzen ari den. Maite dutenek agurtu 
nahi diten eta, berak, maite dituenaz inguratuta 
eman nahi din bere azken arnasa. Denok nahiko 
genduken modura. Positibo eman din, ordea. 
Ospitalera eraman diten. Ziurrenik bakarrik hilko 
dun. Bera maite dutenentzat huraxe izango dun 
hilabeterik tristeena. 

Amesgaizto hau hasi zunala baditun hilabete 
batzuk eta tarte horretan hipokritak izan gaitun 
osasun langileei arratsaldeko 8etan txaloak 
joaz, gero bakoitzak nahi dinaguna egiteko, 
bakoitzaren eskubide santuaren izenean. Pertsona 
solidarioak gintunala antzeztu geninan, besteen 
egoera zailen aurrean enpatia faltsua erakutsiz: 
tronpeta, tronboia, trikitia eta zeinek daki zenbat 
instrumentu gehiago jo genizkinan elkar alaitzeko; 
kantatzen duen herria ez da inoiz hilko lemapean, 
Txoriak txori abestu geninan balkoi eta leihoetatik. 
Zertarako eta hilabete batzuk beranduago, beti 
egin ohi izan dinagun bezala, pertsonak bitan 
banatzeko: helduak eta gazteak, txertatuak eta 
txertatu gabeak, ezkerrekoak eta eskuinekoak, 
ukatzaileak eta kolaborazionistak... 

Musukoarekin ibili behar izango dinagun arren, 
erori zaizkigun maskarak, akabo izaki solidarioaren 
mitoa, utikan besteen arazoak, egoerak, ni aurrena, 

Hilabeterik  
tristeena

ZIGOR SAIZAR

JON ANDER DE LA HOZ

ni gero eta ni ondoren. Ba al dakin Afrikan badirela 
bost arrazoi handiagoak birus malapartatu honekin 
hiltzea baino? Guk, lehenengo mundukook, haiek 
txertatzea nahi, gure zilborrera begira gabiltzalako, 
eta haiek nahi janaria edo ebolarentzat txertoak 
edo ospital gehiago, medikuak, erizainak… 

Eta nagon 24 hilabete triste damazkigula, irriak 
musukoarekin estaliz, besarkadak anputatuz, hitz 
goxoak oihalpean distortsionatuz. Nire buruari 
galdetzen zionat espezie gisa desargertzea merezi 
ez ote dinagun, homo sapiensa, pentsatzen duen 
gizakia... zertan pentsatzen ari ote gara? Urteko 
hilabeterik tristeena zein den galdetzen didan... 
aukeratu ezan nahi denana. 

Oharra: irakurle estimatua, hemendik aurrera noka 
idatziko dinat, Getaian emakumezkoei hitanoan 
egiteko ohitura indartzeko asmoz. Ea 2022an 
hilabete tristerik ez dunan, urte berri on!

SALBERAK ITSASKABRARI

gutxixeago ematen dietenak. Gorriz tindatzen 
ditugunak. Horiek gure sentipenen, sinesmenen 
eta ohituren araberakoak dira. Abenduaren 25a 
pozkidarako eguna izango da getariar askorentzat; 
munduko beste leku batzuetan, ez du inolako 
esanahirik.

Eta ohitura, bizipen eta sentipenen segida garenez, 
bakoitzak bere hilabeterik tristeena izango du. 
Neu pentsatu eta pentsatu aritu naiz, baina ez dut 
ondoriorik atera. Niretzat, ez dago tristeena den 
hilabeterik. Denek dituzte beren gauzak, onak eta 
txarrak, baina iruditzen zait bizitzaren ondorio dela 
hori. 2021eko abendua triste pasatu izanak ez du 
esan nahi 2022koak ere hala izan behar duenik. 
Hilabetearen izenak ez du nire jantzi emozionala 
ehuntzen; haiek ekartzen dizkiguten oroitzapenek, 
bai. Alde handia dago.

Tristeenik aurkitu ez dudan gisan, duda-mudarik 
gabe esan dezaket zein den nire alegrantziarako 
hila: iraila da. Ez da hilabetearengatik berarengatik, 
ordea. Lehen esan bezala, nire bizipenengatik 
da. San Antolin egunez jaiotakoa naiz, eta uda 
baxuko usainetan pilatu ditudan bizipenak berritzen 
saiatzen naiz urtero. Alegia, bihar dekretuz irailari 
azaroa deitzea erabakiko balute, horretxek segiko 
luke nire gustukoena izaten. Bistan da izena baino, 
izana dela garrantzitsuagoa.

Dena izendatzeko eta sailkatzeko joera dugun aro 
honetan, ordea, ez da harritzekoa halako zerrendak 
egitea. Hori bai, enkasillatu egin gaitzake; dataren 
arabera gozatzeko edo lantuka aritzeko beharrik ez 
daukagu, nire iritzira. Datorrenari heldu, eta kito.

Blue Mondayari erreparatu, bestela. Ur teko 
egunik tristeena omen da. Klima, Gabon osteko 
aje emozionala, urtarrileko aldapa deiturikoa, eta 
motibazio eza izaten omen dira horren oinarrian. 
Eta beti astelehenez egokitzen da, gainera, 
urtarrileko hirugarren astelehenez.

Esku artean hartu dut 2022ko egutegia, jarri naiz 
urtarrileko hirugarren astelehenari begira, urteko 
egunik tristeena zein den jakin nahian, eta hara: 
urtarrilaren 17an, San Anton. Blue Monday? Ja, ja!

JOXI ERAUSKIN

Zeruko belardiak
John Steinbeck idazlearen Zeruko belardiak 
gorabehera, ezusteko eta zorigaitz txiki batzuez 
osatutako nobela da. Halere, irakurri ahala, 
irakurleari sosegu punttu bat, poza eta sentimendu 
ona eragiten dio, eleberrian bizitzaren edertasuna 
usaintzen baita. 

Lan honen antolamendua originala da oso: Zeruko 
belardiak izeneko Kaliforniako herri idiliko batean 
jabego madarikatu bat dago, jendearen ustetan. 
Egun batean, ordea, zorte txarreko gizon batek 
erosi eta bizileku bihurtzen du, komunitateko kide 
arrakastatsua bihurtuz. Hortik aurrera, kapituluz 
kapitulu, biztanle bakoitzaren istorio txikiak aletzen 
joango da nobela: herriko gorabeherak, maitasun 
kontuak, tradizio baten amaiera, esperantza 
galtzea... Denak ipuin independenteak balira 
bezala baina betiere pertsonaien bidez nobelaren 
haria mantenduz.

Halere, esan bezala, bizitza gogorraren gainetik 
herri txiki bateko lasaitasuna eta egunerokotasuna 
islatzen da obra honetan. Eta horretan asko 
laguntzen du Steinbecken prosa arin eta dotoreak.

Esan daiteke, nobela honen planteamenduak 
Bernardo Atxagaren Obabakoaken antzekotasun 
handia duela

KULTURAREN TXOKOA

(ARTZAPEren 217. aletik, 2021eko abuztukotik, 
dator).

Irakurle maite, oraindik bueltaka 460.000€ 
haiekin, ezta? Azkenengo idatzi hartan, usaimenik 
eta dastamenik gabe idatzi nuen hartan, gaitik 

desbideratu egin nintzen (hemendik nire barkamena) 
eta zamorroaz idatzi nuen, edo zamorroak sortutako 
egoeraz eta orain ere gogorik ez zait falta, ez 
pentsa. 

Egiaz, pentsatzen jarriz gero, 460.000€-ak izan 
daitezke bateren bat Covidaren kontura egunero 
poltsikoratzen ari den kopurua, edo bateren batek 
Bitcoinetan inbertituko duena, edo Butroi gaztelua 
erosi berri duen errusiarrak sofa berrian gastatuko 
duena, edo Udalak Heldu estatxa kanpainan 
abonatutakoa ondoren ostalariek ez era oso politean 
prezioak igotzeko... Beno, sarrerako semaforoarekin 
jasotako multa guztiekin ez zen zulo handirik geratuko 
Gudarien Enparantza 1ean behintzat. Gaitzerdi.

Baina ez, nire 460.000€-ak ez dira aurrez aipatutako 
ezerenak. Nireak gure herrian 20 urteko 80 metro 
karratuko edozein etxebizitzak balio duena dira. Edo 
etxejabeek jarritakoak, edo higiezinen enpresakoak 
agian. Igogailuarekin eh, ojo. Eskailerak ez igo 
beharra 50.000€-ren bueltan egongo da oraintxe. 
5.750€ metro karratuko, alajaina. 

Eta gure kontu korronteak zenbat euro ditu metro 
karratuko? Askorenak zifra horien %20ra ere ez dira 
iristen, etxea binaka erosita ere. Ditxosozko %20
a. Zenbat inpotentzia eta burukomin, zeren klaro, 
zifra horien ehuneko hogeia ia 100.000€ dira; 
zein gazteren eskura daude zenbaki horiek? Eta hori 
tasazioa kontuan izan gabe... 

Bateren batek pentsatuko du: "Ba segi alkilerrera!". 
Webgune ezagunenetan bilaketa egin eta etxebizitza 
bat bera ere ez. Lagunen Whatsapp taldetan noiznahi: 
"Zerbaiten berri baldin badakizue, abisatu, mesedez". 
Alokairu turistikoko orrian, berriz, 43 aukera. Eta 
halako batean, jakinarazpen bat: etxe berri bat dago 
alokairuan. Irrikaz klikatu eta hau: atiko bat (balkoirik 
gabe), bi logela, kasi 1.000€. Hilabeteko gastuak 
barne izango ote ditu! 

Eta orduan beste batek dio: "Askoz hobe ateratzen 
da hipoteka batean sartzea". Ia... baina horretarako 
etxebizitza prezioaren %20a eduki behar da, eta 
horrela Oka jolaseko kartzeleroaren kutxatilan erori 
gara eta konturatu gabe irteera puntuan gaude 
berriz. Jarraitu dezakegu partxisean jolasten, batak 
bestea jaten eta 10 kutxatila aurreratzen, edo jarraitu 
dezakegu jolasten... baina arauak aldatuta. 

460.000€ (vol. II)
NEREA KAMIO

Kiroldegiko zozketa 
Hi labe te  hone tan ,  Saha t saga 
k i ro ldegiaren esku t i k ,  aerobik 
ikastarorako hilabeteko bonua zozkatu 
dugu Artzapeko bazkideen artean.

Abenduko irabazlea:

Amaia Azpillaga Isasti

IRITZIA

ANDRES ALBERDI

Potxorrameroa/Lanprea/Arrain pilotu 
Ustea egon da Getariako arrantzaleen artean 
bazela arrain txar bat atunetan itsasontziaren 

azpian babesten zena eta atunak uxatzen 
zituena. Arrain hori izendatzeko, hala ere, ez 
dago adostasunik arrantzaleen artean: hiru 
izen aipatu dizkigute. Hirurek elementu bat 

dute amankomunean: hirurak dira bizkarroi edo 
parasitoak.

•	 Gehienek arrain pilotu deitzen diote arrain 
horri (pez piloto gaztelaniaz; Naucrates 

ductor, izen zientifikoz). Bizkarra urdina du, 
alboak urre kolorekoak eta bost lerro zabal 
urdin ilun ditu zeharka. Ur beroetan bizi da. 

•	 Lanprea edo lanproi izena ere aipatu 
digute. Aingiraren antzeko arrain aho-biribila 

da, itsasoan edo ibaietan bizi dena. Ez 
du hezurrik, ezta ezkatarik ere,  eta ahoa 
bentosa bat da, zurrupaketa egiteko (Fam. 

Petromyzonidae). 
•	 Potxorrameroa deitzen dionik ere bada 

(baita, txantxetan izango da noski!, 
potxorraberoa deitzen dionik ere). Itxura 
guztien arabera, Getarian erabiltzen den 
potxorramero izena erromero izenaren 
aldaera bat da (gaztelaniazko rémora, 

alegia; Remora sp., izen zientifikoz). Buruaren 
goialdean du bentosa, arrain handiei atxiki 
edo pegatu ahal izateko, haiekin sinbiosian 

bizitzeko. 

Oharra: Begoña Garatek, Iñaxio Ezenarrok eta 
Andoni Ibarbiak egin ziguten kontu honetaz hitz 

egiteko proposamena, eta batez ere potxorramero 
hitzaren nondik norakoaz.

Getarian eta inguruetan esaten diren hitzen txokoa da hau.  
Animatu eta bidali info@artzape.eusera  

ezagutzen dituzun hitzak.

Arrain pilotua. 

Lanprea edo lanproia. 

Potxorrameroa. 

GETARIAKO HITZA

Irrien Lagunaken ikuskizuna Euskararen Egunean.

Musika eskolaren entzunaldia. 

Bertso saioko publikoa.

Libe Goenaga Euskararen Eguneko bertso saioan. 

Haritz Esteban, bertso saioko "gonbidatua". 

Jon Ander de la Hoz bertsotan, atzean bertsolari taldea duela. 

Ikaslerik txikienek musika entzunaldietarako grabatutako bideoa. 

Herritarrak kantuan Euskararen Egunean.

ARGAZKI ERREPORTAJEA: ABENDUKO EKITALDIAK

Biolin eta piano ikasleak entzunaldian. 

Gaztainak banatu zituzten Olentzerok eta Mari Domingik.

Haurra Olentzerori eta Mari Domingiri eskutitza ematen. 

Taldean apaingarriak egiten. 

Gabonetako apaingarrien tailerra, Urritzarekin.

Banaka agurtu zituen haurrak Olentzerok. 

Presoen alde kantatzera ere atera zen herritar talde bat. 

Olentzero eta Mari Domingiri harrera. 

ARGAZKI ERREPORTAJEA: ABENDUKO EKITALDIAK

Hiru urtean igo gabe zituztelako eta eguneroko gastuak, tartean  
argindarra, garestitu delako produktuen prezioak igo dituzte  

ostalariek. Horren aurrean, boikota egiten ari da herritar talde bat; 
getariarrek ezin dietela horiei aurre egin salatzea dute helburu.

ERREPORTAJEA

HAUTSAK HARROTU  
DITUEN ERABAKIA
Azken asteetan zeresana eta haserrea eragin du hainbat getariarren artean herriko zenbait  
ostalaritza-establezimenduk adostutako prezio igoerak. Horren harira, herritar talde batek SOS  
Herritarrak ekimena jarri du martxan. Duela egun batzuk, talde horrexek idatzi bat argitaratu zuen 
eta bertan azaldu zuten, besteak beste, aplikatutako igoera "desproportzionala" dela eta horren  
aurrean, kideek Getariako tabernetan ez kontsumitzea erabaki dutela.

Tabernetako prezioen igoera

SOS Herritarrak ekimenak prezioak igo dituzten 
tabernariei boikota eginez erantzutea erabaki du. Hala, 
azken lauzpabost asteburutan, euren desadostasuna 
adierazi asmoz, ekintza alternatiboak antolatu dituzte: 
pintxo-poteoa edota karta-jokoa gaztetxean, poteo 
musikatuak... betiere, tabernetan ezer kontsumitzea 
saihestuz. Hala, azken asteetan ohiko argazki bihurtu 
da, eguerdiko nahiz gaueko poteo garaian, dendetan 
erositako zerbeza latak eskuan, Getariako kaleetan 
zehar kale zurrutean dabilen herritar multzoarena. 

Duela aste batzuk argitaratutako testuan, ekimenaren 
sustatzaileek argi adierazi zuten zein den euren xedea:  
"Tabernetako prezioen gorakada desproportzional eta 
neurrigabeak gazteongan eta, oro har, herritarrongan 
izan dituen eta aurrerantzean izan ditzakeen ondorioak 
salatzea". 

Herri ereduaren ondorioak
Taldeko zenbait kiderekin bildu ostean, azaldu dute 
tabernariek aplikatutako prezio igoera icebergaren 
tontorra besterik ez dela, "baina arazoaren oinarrian, 
azken urteetan zehar sustatzen ari den herri eredua 
dago. Jaurlaritzak egindako Getariako portuko Plan 
Berezia edota etxebizitzen prezioak ere ildo beretik 
doaz, eta horiek adibide batzuk besterik ez dira". 
Taldeak, beraz, egungo herri eredua jarri du jopuntuan: 
"Zergatik igo dituzte prezioak? Gure herri ereduak 
horretarako aukera ematen duelako".

Getariarrak "bigarren plano batean" utzi izana 
leporatu diete ostalariei: "Gazteok ez daukagu 

lekurik, batez ere udan. Ez da interesatzen gu 
nabarmentzea, gazteentzako herri bat ez delako, 
turismoari begirakoa baizik". Erabakia garai honetan 
hartu izana ere nabarmentzekoa dela adierazi dute: 
"Turistak joan direnean eta herritarrok bakarrik geratu 
ganerean igo dituzte prezioak. Argiaren kostua 
igo zaiela diote, baina guri ere berdin-berdin igo 
zaigu. Argindarraren prezioa jaisten bada, jaitsiko al 
dituzte euren prezioak? Egin dezatela argindarraren 
igoeraren aurrean protesta, gu ere batuko gara 
protesta horretara". 

Herriko ostalariak eroso daudela eta herritarrentzako 
ez dutela "ezer" prestatzen gaineratu dute SOS 
Herritarrak ekimeneko kideek: "Beste herri batzuetan, 
bertako ostalaritza elkarteek kontzertuak eta ekintza 
desberdinak antolatzen dituzte; Getarian ez dute 
horrelakorik egiten". Anbizioa dutela azpimarratu 
dute, "ez dira asetzen, beti gehiago nahi dute. 
Konturatzen bazarete, Getariako ostalari askok bi 
negozio dituzte".

Pandemia hasi zenean, herriko zerbitzu nahiz 
merkataritza eta ostalaritza establezimenduetan 
kontsumitzea sustatzeko, Heldu estatxa kanpaina jarri 
zuen martxan Getariako Udalak. SOS Herritarrakek 
lelo horri buelta eman eta eranskailuak egin ditu Heldu 
kartera lelopean. "Pandemia garaian laguntza behar 
zutela-eta herriak lagundu egin zien. Heldu estatxa 
kanpainaz gain, zenbait hilabetez udalak ez zizkien 
terrazak kobratu. Ordainetan, ostalarien erantzuna 
prezioak neurrigabe igotzea izan da". Bizitzaren 

Testua eta argazkiak
INTZA GURRUTXAGA

ERREPORTAJEA

kostua igotzen doan neurrian, SOS Herritarrak 
ekimeneko kideek prezioak igotzea ulertzen dutela 
adierazi dute, "baina igoera ikaragarria izan da".

Erantzun gisa, hainbat ekintza antolatu ditu 
SOS Herritarrakek. Euren hitzetan, "helburua da 
alternatiba desberdinak bilatzea eta, era berean, 
gure aisialdia tabernara bakarrik ez mugatzea. 
Horregatik, mahai-jokoak, hitzaldiak... antolatu 
ditugu eta antolatuko ditugu". Noiz arte jarraituko 
duten galdetuta, epe mugarik ez dutela zehaztu 
dute: "Aurrera jarraitzeko asmoa dugu eta 
tabernariek zerbait erantzun zain egongo gara. 
Gai honen inguruan gure iritzia eta ikuspuntua 
emanez, orain dela aste batzuk argitaratutako 
testua Getabati pasa genion eta momentuz, ez 
dugu inongo erantzunik jaso". 

Hala ere, taberna bateko arduradunak ekimeneko 
sustatzaileengana jo du eta adostasun batera iritsi 
dira. Momentuz, prezioak lehengora itzuliko dituela 
hitz eman die eta aurrera begira, apurkakoa izango 
dela igoera. SOS Herritarrakek nabarmendu du 
elkarrizketarako zabalik dagoela.

Ostalariek, iritzi ezberdinak
Ostalaritza establezimenduak eta aloimenduak 
biltzen dituen Getabat elkarteko kideetako batek 
argitu du erabakia ez dela elkarte osoarena izan: 
"Getabaten denetarik gaude: tabernak, jatetxeak, 
hotelak... eta erabakia ez da guztiena izan, 
tabernari batzuena baizik". Ostalariek azaldu 
dutenez, bilera bat egin zuten eta gehiengoaren 
adostasunarekin onartu ziren prezio igoerak. 
Zenbaitzuk, ordea, bilera horretan ez zirela egon 
adierazi dute. 

Prezioen igoeraren ondotik, kontsumo beherakada 
handiena bezero gazteen artean nabaritu dutela 
adierazi dute tabernariek; horretan, gainera, denak 
bat etorri dira. Gazteekin lan gehiago egiten 
dutenek, beraz, eragin handiagoa antzeman 
dute. Horietako batek egoera gaizki daramala 
eta gazteen falta sumatzen duela nabarmendu 
du. Zerbitzari batek esan du igoerarekin batera, 
zenbait bezerok edariz aldatu duela: "Lehen zuri 
jakin bat hartzen zuten batzuek, orain, Verdejoa 
hartzen dute, merkeagoa da-eta". 

"Egin dezatela  
argindarraren igoeraren 

aurrean protesta,  
gu ere batuko gara protesta 

horretara". 

SOS HERRITARRAK

ERREPORTAJEA

Boikota egitea ez zaiola justua iruditzen adierazi 
du beste tabernari batek: "Aurreko urtea, itxierekin 
eta ordutegi mugekin, gogorra izan da. Neguan, 
getariarrak bakarrik daudenean, agian, ixtea 
baino garestiago ateratzen zaigu irekitzea, baina 
herritarrei zerbitzu bat ematearren ireki egiten dugu 
eta boikota egiten ari direnek hori ez dute kontuan 
hartzen. Kartel batean ikusi nuen jarrita Getabat 
lapurrak, eta hori errespetu falta bat iruditzen 
zait". Beste zenbaitek "gazteak" ulertzen dituela 
esan du, nahiz eta nabarmendu prezioak igotzea 
ezinbestekoa zela. Horietako batek, ordea, apur 
bat jaitsi egin beharko lituzketeela aipatu du, 
baina, jada, erabakia hartuta dagoela.

Taberna bateko arduradunak berean minduta eta 
argitaratutako testuarekin haserre daudela aitortu 
du. Azaldu du igoera denean egon dela eta 
eurek hiru urtean zehar ez dituztela prezioak igo. 
"Iberdrola gora, Gizarte Segurantza ere agian bai... 
Gastuak igotzen ari dira eta aurrera jarraitzea ez 
da erraza. Prezioak desproportzionalki igo ditugula 
diote, baina gastuak ere halaxe igo dira", argitu 
du beste batek. Tabernari batek aurten langileen 
soldatak ere igo egingo dituela azaldu du.

Adibide modura, zerbeza kaña handi batekin 
lortzen dituen irabaziak azaldu ditu azken horrek: 
"0,5 litroko kaña handi bat, BEZa barne, 1,50 
euro inguru kostatzen zaigu guri. Guk, orain, 2,50 
euroan saltzen dugu. Zumaiako, Zarauzko edo 
Donostiako taberna askotan 0,33 litroko kañak 
2,50 eurotan ari dira kobratzen. Guk, beraz, euro 
bateko tartea lortzen dugu kaña handi bakoitzeko. 
Euro horretatik, gero, ordaindu behar ditugu 
langileak, argia, makinen matxurak, edalontziak, 
zergak, lokala alokairuan edukiz gero, hori ere 
bai...". Alokairuaren kontuari lotuta, gaineratu du, 
Kale Nagusian dauden lokalen hileroko alokairua 
2.000 euroren bueltan dabilela. 

Zerbitzariak bilatzeko zailtasuna ere aipatu du 
tabernari berak: "Gaur egun zerbitzariak bilatzea ez 
da lan erraza. Horientzako etorkizuna nahi badugu 
eta jendea etortzea nahi badugu, baldintzak ere 
hobetu egin behar dira. Zerbitzari baten egun 
bateko gastuak ordaintzeko, gutxi gorabehera, 
70 zerbeza kaña handi atera behar ditu eguneko". 

"Gastuak igotzen ari dira 
eta aurrera jarraitzea 
ez da erraza. Prezioak 
desproportzionalki igo 

ditugula diote; gastuak ere 
halaxe igo dira".

TABERNARIA

ERREPORTAJEA

Eurei ere produktuak garestitu egin zaizkiela berretsi 
dute: "Urtearen hasieran kristoren igoera dator 
guretzako. Zerbezak, lupuluak eta denak gora egin 
du. Txakolin botila bakoitza 0,60 zentimo inguru 
garestitu da eta Vermut botila 5,80 euro ingurutik, 
ia 9 eurora igo da", adierazi du tabernarietako 
batek. Era berean, lanbide horri esker, eurak ez 
direla aberastu aldarrikatu du: "Egoera nolakoa den 
ikusteko, taberna bat jartzera animatzen dut edonor. 
Alda-Bier Garagardotegia eta Xagu itxi egin dituzte 
eta besteren batek ere laga egin nahi du; aberasten 
ariko bagina jendeak jarraitu egingo zukeen". 

Ostalarien artean, prezioen igoera gehiegizkoa 
izan dela onartu duenik ere egon da: "Gauza 
batzuk gehitxo igo dira, beste batzuetan igoera 
oso normala izan da". Era berean, batek baino 
gehiagok nabarmendu du igoerarena gaizki egiten 
dutela. "Prezioak hiru urtean zehar pixkanaka 
igotzen joan izan bagina, ez genituzkeen bat-
batean horrenbeste igo beharko". 

Prezioak orain igo izanaren arrazoia ere azaldu 
du batek: "Orain arte, Aste Santuan igo izan dira, 
baina aurten, pandemia dela-eta, tabernariok ez 
dugu elkartzeko aukerarik izan eta udaran beldur 
handia geneukan. Hala, konturatzerako ur te 
amaiera iritsi da. Ostalariok orain konturatu gara 
ia ez garela ezer irabazten ari; berdin-berdin egin 
dugu lan eta, orokorrean, %60 gutxiago irabazi 
dugu". Beste batek "apur bat egoerak behartutako 
erabakia" izan dela berretsi du.

Boikotaren aurrean zer egiteko asmoa duten 
galdetuta, tabernarietako batek honela erantzun 
du: "Zer egin behar ditugu prezioak berriro jaitsi 
eta gero igo? Ondoren, gauza bera egingo digute 
berriro ere jaisteko. Orain jaitsiz gero, kasu egitea 
bezala izango litzateke, eta datorren urtean igotzen 
ditugunean boikota egingo digute. Txakurra eta 
katua bezala ibili behar al dugu?".

"Helburua da alternatiba 
desberdinak bilatzea  

eta, gure aisialdia tabernara 
bakarrik ez mugatzea". 

SOS HERRITARRAK

"Berdin egin dugu lan eta, 
orokorrean, %60 gutxiago 

irabazi dugu". 

TABERNARIA

Eman hemen  

zure negozioaren berri

Kirol nagusienetako bat ez izan arren, Getarian ere baditu  
jarraitzaileak eskaladak. Horman hasitakoak dira haietako  

zenbait, hark sortzen duen arriskuaren zaleak. Egun, beste bide 
bat zabaldu dela uste dute, rokodromoena.

ERREPORTAJEA

ALDAPETATIK  
HORMETARA
Asko dira Getarian aparkatzeko lekurik aurkitu ezinean kotxea herriaren beste muturrean laga behar 
izan dutenak noizbait. Hala agertu ohi dira, batik bat, uda garaian, kotxe ilara luzeak Iturri Txikin, 
Errueran edo hilerriko aparkalekuan. Zumaia bideko "Kamioetxe" ondoko belardi txiki eta estua 
ere, askotan, kotxez gainezka ikus daiteke. Hor aparkatzen dutenak, ordea, ez dira horra herria 
gainezka dagoelako iristen.

Eskalada

Izan ere, askok eta askok konfinamendu garaian 
ezagutu arren, urteak dira Bizkarra baserritik Alikantera 
bideko basoan aurkitzen den horman jendea eskalatzen 

ibiltzen dela. Gehien bat, inguruko herrietatik etortzen 
dira eskalatzaileak, eskaladarekiko zaletasuna eskasa 
baita herrian bertan. Urria izanagatik, ordea, badira 
eskalada maite eta praktikatzen duten getariarrak ere. 

17 urte zituela hasi zen Jose Luis Ostolaza eskalatzen. 
Betidanik mendiari lotuta, lehen urratsak elurretan eman 
ondoren lagungiroan eman zuen hormarako jauzia. 
Ander Subijanak, berriz, Donostiako kiroldegi bateko 
rokodromoan izan zuen eskaldarekin lehen hartu-
emana. Biak ala biak, ordea, eskaladak natura eta 
mendiarekin duen loturak erakarri zituen.

Gaur egun beste "betebehar" batzuekin arduratuta egon 
arren, eskalatzen han eta hemen ibiliak dira Ostolaza 
eta Subijana. Mendi eskaladarekin lehen kontaktua 
Hernaniko Santa Barbaran izan zuten biek. Ondoren, 
gustua hartu eta Euskal Herriko beste lekuetara joaten hasi 
ziren, Atxarte (Abadiño) eta Etxaurira, batez ere. Aitzakia 
horrekin, gure mugetatik kanpo ere bidaiatu dute, Mallos 
de Riglos (Huesca) edo Pirineoetara, esaterako.

Naturarekin duen lotura estua da askorentzat eskalatzearen 
arrazoi nagusia; eskaladak sortzen duen intentsitatea da, 
aldiz, Ostolaza hormara lotzen duena: "Azken finean, 
eskalatzerakoan bakarrik zaude, zu eta horma, ez dago 
beste ezer, eta horrek sortzen duen intentsitatea handia 
da". Eskalatzerakoan "bizitza sinplifikatu" egiten dela 
dio Subijanak, buruan dauden arazo guztiak ahaztu 

eta "horman egin behar denak" baino ez duela inporta 
azaldu du: "Zure buruarekin sortzen den borroka horrek 
eragiten duen sentsazioa ederra da".

Horrez gain, zail egiten zaie mendi eskaladaren 
arriskuak sortzen duen adrenalinari ihes egitea. Argi 
dute eskaladaren alderik beltzena hori dela, eta horrek 
dakarrena, askotan, oso gogorra dela. Hala ere, 
kontziente dira "arrisku maila norberak" jartzen duela, 
eta nahiz eta beraiek "muturreko maila" horretan ez 
ibili, "arriskurik gabe" ez liratekela hormara gerturatuko.

Euskaldunok mendiarekin aspalditik dugun lotura izango 
da segur aski Euskal Herrian eskaladarekiko dagoen 
zaletasun handiaren arrazoi nagusietako bat. Euskal 
Herria eskalada praktikatzeko leku aproposa izateak 
ere, ziur aski, bere pisua izango duela uste du Subijanak: 
"Leku aberatsa da eskalatzeko, aukera handia baitago 
eta klima aldetik ere oso egokia baita. Beti esaten da 
hemen euri asko egiten duela eskalatzeko, baina hemen 
bertan, Nafarroan, ia urte osoan eguraldi ona dago. 
Ordubeteren barruan toki oso on eta ezberdinak ditugu".

Azken hamar urteetan eskaladak izan duen bilakaera 
izugarria izan da. Espainiar Estatuan, esaterako, 
azken hamarkadan mendi eskaladan federatutako 
pertsonen kopurua bikoiztu egin da. Garapen hau gaur 
egungo baliabide eta aukerei esker dela uste dute, 
"orain herri guztietan aurki baitaiteke rokodromo bat". 
Hala ere, hazkunde honek izan ditzakeen ondorioek 
arduratzen du Ostolaza, "eskola onak dauden lekuetan" 
masifikazioa oso handia dela ikusten baitu azkenaldian. 

Testua eta argazkiak
XABIER IRIGOIEN

ERREPORTAJEA

Egungo moda eta eskalatzaile berrien ohitura eta 
helburuak, berriz, garai batekoekin alderatuta, oso 
ezberdinak dira. Aldaketa nabarmena dela iruditzen 
zaio Ostolazari, beraiek horman eskalatzeko 
helburuarekin entrenatzeko erabiltzen dituzten 
baliabideak helburu bilakatu baitira eskalatzaile 
berrientzat: "Mendiko hormetara hainbeste jo gabe, 
rokodromo eta haitz txikietan (blokeetan) ibiltzen dira. 
Gu bertan entrenatzen ginen, gero hormara saltoa 
emateko, hauek, aldiz, hor geratzen dira".

Beherantz doa zaletasuna
Eskalatzaile berri horien falta nabaritzen dute Ostolazak 
eta Subijanak herrian, Getaria inguruko herriekin 
alderatuz, "oasi" txiki bat baita eskaladaren alorrean: 
"Herri txikia da, eta beste kirolen garrantzia kontuan 
hartuta, denek denean ezin dute aritu". Getariaren 
kasua paradoxikoa dela esan daiteke, hazi beharrean, 
murriztu egin baita eskaladarekiko zaletasuna azken 
urteetan. Murrizketa hori, "mendi talderik ez egoteari" 
eta batez ere, belaunaldien arteko erreleborik ez 
egoteari atxikitzen diote: "Beste herrietan kate bat 
egon da, belaunaldi ezberdinetan zehar eskalada 
lotu duena. Getarian, ordea, kate hori eten egin zen".

Maiatzean kiroldegian irekitako rokodromoak lagun 
dezake, akaso, zaletasun hau berpizten Getarian. 
Subijana eta Ostolazaren ustetan, "harrera ona izan 
du", baina etorkizunera begira zuhur ageri dira. 
Rokodromoan aritzeak motibatu ez arren, beraiek 
izan dira kirolgune berri honen bultzatzailerik 
handienetakoak: "Aspalditik genuen borroka bat 
zen, eta urte askoren ostean lortu dugu". Garbi dute 
rokodromo batean eskalatzea ez dela mendian 
egitearen berdina, "entrenatzeko baliabide" bat bezala 
ikusten dute, "arrisku pertzepziorik" ez dagoelako 
edo heldulekuak oso ezberdinak direlako. Hala ere, 
Getaria bezalako herri batentzat "txoko polita" geratu 
dela adierazi dute, eta nahiz eta mendiko hormei 
itsatsita jarraitzeko asmoarekin segi, "katu hankak hartu, 
eta bertatik bertara" eskalada praktikatzeko aukera 
aparta dela azpimarratu dute.

Jarduera fisikoa baino gehiago
Rokodromoan lan egiteak eta eskalada praktikatzeak 
dakartzan onurei buruz aritu da solasean Eñaut Silbeti. 
Kirolari amorratua izateaz gain, Jarduera Fisikoaren 
eta Kirolaren Zientzietan graduatua da. Gaur egun 
Esperantzan dihardu buru belarri arraunean; eskalada, 
berriz, arraunetik kanpoko tarteetan jarduera fisikoa 
lantzeko aisialdi moduan lagungarri suertatzen zaio. Garbi 
izan du beti Getaria ez dela "inoiz izan eskalada zale", 

Jose Luis Ostolaza eta Ander Subijana elkarrekin eskalatzen. 

Eñaut Silbeti.

ERREPORTAJEA

"Beste edozein kiroletan, 
zurekin doan lagunak 
ez badu zuk adinako 

gaitasunik, ezin dizu jarraitu. 
Eskaladan, aldiz, norberak 
bere bidea egin dezake".

EÑAUT SILBETI 

ziurrenik, itsasoarekin duen lotura estuagatik. Horregatik, 
unibertsitate garaian bertako lagunekin probatu eta, 
gehien bat, Getariatik kanpo ibili da eskalatzen.

Maila ezberdineko pertsona bat baino gehiagok 
aldi eta leku berean eskalada praktikatzeko aukera 
nabarmendu du Silbetik, hori izan daitekeela eskaladak 
sortutako "sukar" edo "fenomeno" honen gakoetako bat: 
"Beste edozein kiroletan, zurekin doan lagunak ez badu 
zuk adinako gaitasunik, ezin dizu jarraitu. Eskaladan, 
aldiz, bai, norberak bere bidea egin dezake". Era 
berean, normaltzat ikusten du geroz eta jende gehiago 
gerturatzea hormetara, oso kirol "konpletoa" baita.  
"Norberak bere pisuarekin lan egiteko aproposa" dela 
uste du Silbetik, "oinarrizko gaitasun fisikoak lantzeaz 
gain", hau da, malgutasuna, abiadura, indarra eta 
erresistentziaz gain, "koordinazioa, psikomotrizitatea 
eta oreka hobetzeko egokia baita".

Eskaladaren balioa, ordea, lor daitezkeen gaitasun 
fisikoengandik haratago doala uste du Silbetik, 
eskaladak sor ditzakeen onura "psikologiko eta 
sozialetan" arreta berezia ipiniz: "Gizarteak kirola 
onura fisikoekin lotzen du beti, baina kasu honetan, 
frogatuta dago aire librean egiten diren natur jarduerek 
estres eta antsietate maila murrizten dutela". Era berean, 
egoera berriei aurre egiteak ekar ditzakeen abantailak 
azpimarratu ditu, "autoezagutza edo norberak bere 
burua gainditzeko gaitasunak", esaterako.

Bestalde, kirola gizartearen erreflexu bat den heinean, 
gaur egungo gizartearen balore asko, tamalez, 
kirolean ere islatuta ageri direla salatu du Silbetik. Hori 
dela eta, ia kirol guztiek "gure garapen pertsonala 
geldiaraziko duen norbait" jartzen digutela uste du, 
eskalada salbuespen bat izanik: "Funtsean, eskalada 
praktikatzeak ez dizu areriorik jartzen aurrean, 
lagunduko dizun lagun bat baizik. Arerio falta horrek 
beste era bateko harremanak sortzen ditu. Niretzat 
behintzat, haurretatik hasita lantzeko, hori da eskaladak 
duen alderik interesgarriena".

Hala, kiroldegian jarri duten rokodromoak herriko 
haurren heziketan funtsezko papera joka lezakeela 
nabarmendu du, bai arlo fisikoan, bai psikologikoan 
ere: "Beti esaten da umeek indarra pisuarekin lantzea 
txarra dela. Eskalada, ordea, beraien pisuarekin 
indarra lantzeko modu egokia da, eta horrez gain, 
aipatutako baloreak garatzen laguntzen du. Aukera 
polita da betiko kiroletatik kanpoko alternatiba bat 
probatzeko, eta era berean, herrian inoiz bizi izan 
ez den zaletasun hori pizteko".

ERREPORTAJEA

Altxorraren uharterik gabe, edo jada altxorrik 
ez dagoen uharte huts batean... zer egin? 
Norantz joan? Txalupa apurtuta, maparik 

gabe, eta gu indarrik gabe, ahituta, noraezean, 
espazio zabal eta era berean itogarri honetan...

Martxoaren 21ean bildu ginan danok azken aldiz, 
Askizuko frontoian. Gauza asko genitun ospatzeko, 
berri onak emateko; jada gaindituta zirudien etapa 
bat atzean utzi, eta ilusioz betetako garai bat hasteko.

Urte t'erdi lehenago, 2019ko urrian, Ataungo 
egunpasa zoragarri hartan, aipatu zenigun "bulto" 

txiki bat topatu zizutela, baina %99an ez zela ezer 
txarra izango gaineratu zizutela. Lasaitasun erlatibo 
batean geratu ginan... 2020ko otsailean berri 
txarra jakinarazi zenigun arte; a ze kolpea! Aste 
eta hilabete zailak, luzeak, etorri ziran jarraian, 
tartean konfinamendua, ezin elkarrekin egon, ezin 
besarkada bat eman...

Hilabete haiek ere pasa ziran, haatik. Eta zure 
eguneroko ahalegina eta jarrera deskribatzeko 
hitzak topatu ezinian segitzen det: beti indartsu, 
gogotsu, animosa... "Etzea makala, Nerea!" 
esaten nizun askotan. "Ez det beste inork ingo ez 

Altxorraren uhartea
AITOR IRIGOIEN

lukeen ezer in", erantzuten zenidan, zure ohiko 
umiltasunarekin. 

Pixkanaka, gainditu zenun, eta aurrera egin. 
2021eko martxoan, beraz, bagenun zer ospatua, 
bai horixe! Pozak txoratzen nengon, amesgaiztoa 
amaitu eta garai ederrak bueltan zirelakuan. Ezin 
nun imajinatu ere egin etortzear zena... txarrena jada 
pasa zala uste nuenean, hasi besterik ez zan egin. 

Baina oztopoak oztopo, ko lpeak kolpe, 
konplikazioak konplikazio, aurrera egiten zenun 
beti, indarrak ez dakit nondik ateraz, etorkizunera 
begira, eredu izugarria emanez denoi. Zurekiko 
lehendik nun mirespen handia, are ta gehiago 
handituz.

Aitzitik, ez genun berriro denok elkartzerik izan. 
Uztailean egin genuen azken juntadizoa, Emiren 
urteak ospatzeko, Katrapunan. Sorpresa polita 
eman zenigun, inork espero gabe, hantxe azaldu 
zinanian. Emik jaso zezakeen oparirik onena! Zu, 
beste behin, besteoi dena ematen, ezer eskatu 
gabe.

Ordutik, zuen etxera bixitan jun izan nintzanetan 
egon ginan elkarrekin. Eta horietan ere, une 
ahaztezinak bizi ahal izan genitun:

•	 Martinen	 aterki	 txikiakin	 euri	 zaparretan	
azaldu nintzaizunekoa, aterkiak burua soilik 
tapatzen ziala. 
•	 Bikote	 bizitzari	 eta	 aita	 izateari	 buruz	
monologo bat inprobisatu nizunekoa. A ze 
barreak egin zenitun, malkotan jartzeraino. 
•	 Edota	 Martinekin	 jun	 ginen	 hartan,	 zuen	
etxian gora ta behera ibili zenekoa, poz-
pozik, karaokeko mikrofonoa hartuta altu-altu 
kantatzen… 

"Une zailenetan ere irriparra ateratzen diazu", 
esaten zenidan halakotan. Baina zuri indarrak 
ematera jun nintzan bakoitzian, zuk ematen 
zenizkidala niri sentitzen nun.

Urr iaren hasieran jaso ni tuen zure azken 
Whatsapp mezuak (azkenak izango zirela  erabat 
ezjakin). Zein ederrak eta politak, barruraino iritsi 
zitzaizkitenak, zure betiko goxotasunakin. Famili 
polit-polita osatzen dezue izan zen zure azken 
esaldia.

Handik egun gutxira jaso genuen kolpe latza, inoiz 
ahaztu ezingo deten telefono deia. Dena belztu 
eta hankaz gora jarri ziana. Erabat jokoz kanpo 
utzi ninduna. Ziur bainengoen, ordura arte bezala, 
aurrera atera eta dena gaindituko zenula. Ezin nuen 
bestelakorik irudikatu. 

Urriaren 12an izan genuen zu agurtzeko aukera. 
Bizitza guztirako markatuta utzi nauen unea. 
Hotzikara. Dardara. Amorrua. Negarra. Ihes 
egiteko nahi antzua. Eztarria lehertzeraino oihu 
egiteko beharra. Barru-barruko mina. Sinetsi 
ezina. Onartu nahi eza. Noraeza. Gainean itsatsi 
zitzaigun tristezia. Zoriontasunerako bidea ixten 
zuen hesia. Hamaika oroitzapen ederren gerizpea. 
Azkarregi etorri zen agurraren oinazea.

Ordutik, hutsunea sentitzen det, Nerea. Hutsune 
erraldoi bat, isiltasun triste bat, min ematen duen 
horietakoa. Galera eta inpotentzia. Pena. Injustua 
da gertatu den guztia. Gogorregia. Aurrera egin 
beharko degu nolabait... zuk ere guk horrela egitea 
nahiko zenukeelako, zuk erakutsitako grinak hori ta 
gehio merezi dulako. Baina, nola? 

Bihotzeko laguna, gertukoa. Oso oso gutxi izaten 
diren horietakoa. Altxor bat. Izugarri estimatu eta 
maite zintuguna. Beti ondoan laguntzeko prest 
zeundena. Gomendioak emateko, ondo egindakoa 
txalotzeko zein gaizki egindakoa esateko. Denari 
buruz hitz egin genezakeen elkarrekin, eta begirada 
bakar batekin ulertzen genuen elkar.

Itsasaldi latzak igaro ditugu altxorraren bila. Eta une 
batzuetan hain gertu, bertan, ikusi genuen uhartea... 
bat-batean urrundu eta desagertu egin zaigu. Norantz 
joan orain? Berriro denok elkartu eta elkarrekin pozik 
egotea zen hainbestetan amestu genuen altxorra. 
Zurekin egotea. Bihotzez nahi genuena.

Kosta behar zaigu aurrera egitea, zu gabe bizitzen 
ohitzea, halako hutsune handira moldatzea. Baina, 
ahalegin denak egingo ditugu, San Antonetan 
entzuten genuen The Cure taldearen Friday I'm in 
love kanta jartzean, garai onekin oroituz, irri txiki 
bat ateratzeko gai izateko bada ere.

Mila mila mila esker bihotzez danagatik, Nerea! 
Bizitzaren opari bat izan da zu ezagutu eta zure 
laguna izatea. Gure azken egunera arte, gugan 
eta gurekin jarraituko dezu!

Sinesgaitza dirudien arren, mugikorrak, tabletak 
eta beste eguneroko hainbat gailu ezinbesteko 
bilakatu dira gure egunerokotasunean, eta are 

gehiago, horiek gabe, jada, ezin izango genuke bizi. 
Horrek giza eskubideen urraketan eragin zuzena du. 
Adibidez, Kongoko Errepublika Demokratikoan koltan 
minerala aipatutako gailuen oinarrizko teknologia 
fabrikatzeko erabiltzen dute. Imajinatzen al genuen 
horrelakorik? 

Guk gailu horiengatik ordaintzen dugun kopuruaren 
edota gailu berriago bat edukitzearen atzean, Kongon, 
haurrak esplotazioaren biktima zuzenak dira. Izan 
ere, haurrak dira minetara jaisten direnak, edo hobe 
esanda, jaitsiarazten dituztenak. Haurren Laguntzarako 
Nazio Batuen Funtsaren (UNICEF) arabera, aipatutako 
minetan 40.000 inguru adin txikiko egon daitezke 
lanean.

Baina arrazoi asko daude pobrezia kronikoa pairatzen 
duten lurraldeak egoteko. Alde batetik, garai batean 
kolonizatu izana, eta deskolonizatuak izan direnetik 
haiekiko harreman komertzialak bestelakoak izatea. 
Beste aldetik, berriz, herritarrok egiten dugunak ere 
negatiboki edo positiboki eragin diezaieke hango 

biztanleei, beraz, gure akzioek ere baldintzatzen 
dute haien garapena. Hori dela eta, gure akzioen 
kontzientzia izatea ez da aski, konpromisoa 
beharrezkoa da aldaketan eragin nahi badugu. 

Hori horrela, arduraz kontsumitzea ezinbestekoa da. 
Kontsumitzaileak garen heinean, boterea daukagu 
egoera aldatzeko, beraz, has gaitezen kontsumo 
arduratsua praktikatzen markak ohar daitezen...

•	 erosleoi benetan axola zaigula haien produktuak 
ekoizten dituzten langileen eskubideak 
errespetatzen direla.

•	 Exijitzen dugula haurtzaroko eskubideak eta 
betebeharrak betetzea.

•	 Ingurumenarekin errespetagarriak diren produktuak 
erosi nahi ditugula.

Martin Caparrosek zera zioen El Hambre liburuan: 
Aberastasuna, munduan, oso modu beldurgarrian dago 
banatuta. Planeta honek 12.000 milioi pertsonentzat 
ekoizten du janaria eta 7.000 milioi inguru gara. 
Denontzako egon beharko luke nahiko janari, baina 
batzuk gehiegikeriak egiten dituzten bitartean, besteak 
ez dira iristen ezta beharrezkoa jatera ere.

Kontsumo arduratsua orain edo...

Koltana, teknologia mugikorraren alde iluna.

Haur esplotazioa.

2021eko lehen seihilekoan eskualdean jasotako 
sailkatze tasa orokorra %68,36koa izan da.

Eskualdeko garapen jasangarriari begira bada 
mugarri den datu esanguratsua: 2019ko lehen 
seihileko datuekin alderatuta, etxeko hondakinen 
guztizko sorrera %3,5 murriztu da eskualdean 
2021.urtean. Eta behin ahalik eta hondakin gehien 
murriztuta, erreparatu beharreko hurrengo datua 
bildutako hondakinen sailkatze indizea litzateke.

2018an hondakinak biltzeko sistema berria ezarri 
geroztik, positiboa izan da Aia, Getaria, Orio, 
Zarautz eta Zumaian bereiztuta jasotako hiri 
hondakinei buruzko datuen bilakaera. Gaur egun, 
eskualdeko sailkatze indize orokorra %70aren 
inguruan egonkortu da. Igoera orokorraz haratago, 
gainera, azpimarragarria da ondo sailkatuta 
bildutako hondakinen kopurua arloz arlo (kaleko 
edukiontziak, establezimenduetako eta enpresetako 
puntuz puntuko bilketak, garbiguneak...) hobetu 
izana.

Erantzukizunez jokatzeko deia
Sistema ezarriz geroztik bilakaera positiboa izan da 
eta hasiera-hasieratik erakutsi dute herritarrek jarrera 
ezin hobea. Hala ere, badira hondakinak egoki 
sailkatzen ez dituzten herritarrak. Tamalez, gutxi 
batzuen jarrerak eragina du herritar guztiengan. 
Horregatik, dei irmoa egin nahi zaie herritar guztiei 
erantzukizunez, arduraz eta ingurumenarekiko 
begirunez joka dezaten. Izan ere, datuak datu, 
badira berandu baino lehen hobetu beharrekoak:

•	 Debekatuta	 dago	 poltsak	 edukiontzien	
kanpoaldeetan uztea. Erabat debekatuta dago 
hondakin poltsak edukiontzien kanpoaldeetan 
uztea. Eta derrigorrezkoa da hondakin frakzio 
bakoitza dagokion edukiontzian sartzea.

Merkataritzako eta ostalaritzako sortzaileek 
organikoa, kartoia eta errefusa biltzeko puntuz 
puntuko zerbitzua dutenez, inolaz ere ezin 
dituzte bota organikoaren eta errefusaren poltsak 
herritarrentzat prestatutako edukiontzietara.

•	 Txartel	 bidez	 ireki	 behar	 dira,	 nahitaez,	
errefusaren eta organikoaren edukiontziak. 
Ezinbestekoa da txar tela errefusaren eta 
organ ikoaren eduk ion tz iak i rek i tzeko. 
Errefusaren eta organikoaren edukiontziak 
txar tel bidez irekitzen dira. Helburua da  
sailkatuta jasotzea ahalik eta hondakin gehien, 
gero birziklatu ahal izateko.

Txartel bakoitza etxebizitzari dagokio, eta 
soilik irekitzen ditu norberaren etxebizitzari 
dagozkion bilketa puntuko organikoaren eta 
errefusaren edukiontziak. 

•	Hondakin	handiak	uztea.	Hondakin	handiak	
(altzariak, etxeko tresna elektrikoak, aparailu 
elektronikoak...) ahalik eta txukunen utzi 
behar dira edukiontzien eremuetan; Getarian 
astelehenetan, 20:00etatik 22:00etara. Nahi 
izanez gero, erabiltzaileek garbiguneetara ere 
eraman ditzakete hondakin horiek guztiak.

Eskualdeko sailkatze indizea

Informazioa gehiago:

Tel. 943 896024
http://www.ihobe.eus
maizpuru@getaria.eus

BI HITZETAN

Barrez lehertu nahi?

Azkenaldian, gauza asko gertatu zaizkigu: 
batzuk txarrak eta beste batzuk, berriz, onak. 
Zailtasunak izanda ere, aurrera jarraitu dugu 

herri gogor baten eran. Hori ospatzeko, hemen gure 
txiste sorta, bakarka edo familian irakurri eta denok 
batera gozatzeko.

— I —

Lelo bat izozki denda batean sartu eta zera esan dio 
izozkigileari:

— Mesedez, izozki bat emango al didazu?
— Ze zapore?
— Berdin zait, lurrera eroriko zait...

— II —

Irakaslearen eta ikaslearen arteko elkarrizketa:
— Zenbat hezur dauzka giza gorputzak?
— 208, jauna –erantzun du ikasleak–.

— VI —

7 urteko ume batek bere amari:
— Ama, ama, puzzle bat egin dut hilabete 
batean!
— Oso ondo, baina ez da denbora gehiegi?
— Ez, ez, kaxan jartzen duelako 3-4 urte!

— VII —

Egun batean lehiaketa bat egon zen Getarian: 
frantses bat, txinatar bat eta getariar bat.

— IV —

Ume batek bere lagunari:
— Nire aitak 10 urtean ez du ilerik moztu!
— Zer da ba artista?
— Ez, burusoila.

— V —

Etxean, aita-semeak lasai asko daudela, zera galdetzen 
dio semeak aitari:
— Aita, aita, aita!! Utziko al didazu telebista ikusten?
— Bai, baina pizten ez.

Lehenengo froga mukiz betetako kobazulo batera 
sartzea zen.

Getariarra mukiz beteta, frantsesa mukiz beteta eta 
txinatarra mukirik gabe irten ziren, eta frantsesak 
galdetu zion txinatarrari:

— Txinito, txinito, cómo tú no tener ningun mokito?

Eta txinatarrak erantzun zuen:

— Txinito no ser tontito, txinito comer mokito.

— Burugogorra! Ez al nizun esan atzo 207 
hezur bakarrik dauzkala giza gorputzak?
— Bai, baina... gaur, oliba hezur bat irentsi dut.

— III —

Bat-batean, esaten dio ume batek bere amari:
— Ama, zergatik sartzen duzu beti pijama burkoaren 
azpian?
— Ez zimurtzeko –erantzun dio amak–.
— Orduan, zergatik ez duzu amona sartzen?

HARRITARTEN TXUTXUPEKA

Badator 2022a
Kaixo, Urritzakideok!

2021 urtea amaitu zaigu eta 2022a iritsi da. Zorionez, 
aurtengo urtean ere Urritzako ekintza eta begiraleekin 
gozatzeko aukera izango dugu.

Lehenik eta behin, eskerrak eman nahi dizkizuegu pasa 
den urtean gurekin egon eta ekintzetan parte-hartzera 
animatu zareten guztioi. Urte hau ere ez da erraza izan; 
hala ere, ohore bat izan da zuek gurekin egotea, bai 
udalekuetan bai hilabetero egiten ditugun ekintzetan.

Urteari amaiera emateko, Gabonetako apaingarriak 
egin genituen, etxeko ate eta Gabonetako zuhaitzak 
apaintzeko. Urte berriari hasiera emateko, berriz, 
ekintza polita izango dugu, Txuri Urdinera irteera! 
Urtea hasteko ekintza paregabea izango da!

Eta datozen ekintzetara zu ere animatuko al zara? Zure 
zain egongo gara!

Urte berri on guztioi eta aupa Urritza!

— VIII —

Ume batek amari:

— Ez edan alkoholik! Fanta edan!

Amak: 

— Zer ba?

Umeak: 

— Alkohola edaten baldin baduzu, alkoholikoa 
bihurtuko zarelako eta Fanta edaten baduzu fantastikoa.

— IX —

Soldadu batek besteari esaten dio:

— Zergatik idazten duzu hain makal?
— Nire emazteak ez dakielako azkar irakurtzen.

— X —

Amama bat eta ume bat paseoan doaz. Umeak lurrean 
txikle bat ikusi eta hartzera doa. Amamak esaten dio:

— Ume lurreko 
gauzak ez dira 
hartzen.

P i xka  ba t 
beranduago 
amama lurrera 
jausten da eta 
esaten dio:

— Ume lagundu!

Umeak erantzuten dio:

— Lurreko gauzak ez dira hartzen.

URRITZA AISIALDI TALDEA

2 Igandea
Txuri Urdinera irteera 
Ordua: 16:00 
Antolatzailea: Urritza Aisialdi Elkartea 
LH 2., 3., 4. eta 5. mailetako 
haurrentzat. Izen-ematea 
abenduaren 29an amaitu zen. 

Apaiz kartzela dokumentala 
Ordua: 18:30
Lekua: Iturzaeta Herri Eskolako 
aretoa 
Antolatzailea: Getariako Udala 
Ritxi Lizartzak, David Pallaresek 
eta Oier Aranzabalek zuzendutako 
filmak bidaia bat proposatzen du, 
hain justu, 1968-1976 artean 
Zamorako apaizen kartzelan preso 
egondako lau apaizena. Xabier 
Amuriza da horietako bat eta 
Getariako emanaldian izango da 
Lizartza zuzendariarekin batera. 
Emanaldirako sarrerak, 3 euroan, 
eskura daitezke turismo bulegoan. 

4 Asteartea
Bizarzuriren etorrera 
Errege Magoentzako eskutitzak 
jasoko ditu.

5 Asteazkena
Errege Magoen etorrera

8 Larunbata 
V. Pala Txapelketa Mistoa 
Ordua: 09:00 
Lekua: frontoia 
Antolatzailea: Getaiko Gazte 
Asanblada 
Izena emateko epea bezperan, 
urtarrilaren 7an, amaituko da. 
Interesa dutenek 688 606 865 
telefono zenbakira dei dezakete. 
10 euro ordaindu beharko dira 
bikoteko.

9 Igandea 
Eskuz Binakako Pilota 
Txapelketa 
Ordua: 17:00 
Lekua: Sahatsaga frontoia 
Antolatzailea: Gure Txeru eta 
Getariako Udala 
Promozioko txapelketa: Alberdi-
Uriondo vs. Zubizarreta III-Ezkiroz. 
EPELen txapelketa: Urrutikoetxea-
Aranguren vs. Peña II-Albisu. 
Sarrerak turismo bulegoan nahiz 
entradasfronton.com webgunean 
eros daitezke.

13 Osteguna
Kursaal Eszena 
Javier Camarena tenor mexikarrak 
bere errepertorioko aria zailenen 

aukeraketa bat interpretatuko du, 
pianoak lagunduta, 19:30etik 
aurrera, Kursaaleko auditorioan. 
Bertarako sarrerak dituztenek, 
doako autobusean joan ahal 
izango dute; Getariatik 18:40ean 
pasako da. Sarrera erositakoan, 
autobusean izena emateko, 
infoturismo@getaria.eus helbidera 
idatzi edo 943 140 957 telefono 
zenbakira deitu behar da.

16 Igandea 
San Antonetako bertso saioa 
Antolatzailea: Getariako Udala 

17 Astelehena 
Txakolin uzta berriaren 
aurkezpena 
Antolatzailea: Getariako Txakolina 
Jatorrizko Deitura 

23 Igandea 
Getariako Musika Bandaren 
San Antonetako kontzertua
Ordua: 12:30  
Lekua: Salbatore Deuna eliza 
Goizean, 09:30ean, diana egingo du.

27 Osteguna
Katukale irakurle taldearen 
saioa 

Ordua: 18:30 
Lekua: Alhondiga 
Simone de Beauvoirren "Besteen 
odola" izango dute aztergai.

Cristobal 
Balenciaga 
Museoa
 
Balenciaga. Kapelaren 
dotorezia erakusketa 
Bartzelonako Museu del Disennyrekin 
ekoitzia. Cristobal Balenciagaren 
garaiko Parisen, kapela emakumeen 
siluetaren berezko osagaia zen. 
Goi-mailako joskintza-etxe guztiek 
zituzten kapelak diseinatzeko eta 
josteko tailerrak, edo ordurako 
errotuta zeuden kapela-dendekin 
lankidetzan aritzen ziren. 

Transmissions erakusketa 
Nazioarteko erakundeei eta ikasleei 
zuzendutako hezkuntza-proiektuaren 
emaitza. Helburua da Balenciagaren 
filosofian, teknikan eta testuinguru 
biografikoan murgiltzea, haren gai 
bereizgarri batekin: silueta berri eta 
iraultzaileen sarrera.

2022ko URTARRILA Agenda www.artzape.eus webgunean 
eguneratzen dugu. Adi egon!

ZAINTZA
EGUNAK

Urtarrilaren 31tik  
otsailaren 4ra. 

FULDAIN 
FARMAZIA

Urtarrilak 25
Ilbehera

Urtarrilak 2
Ilberria

Urtarrilak 18 
Ilbetea

Urtarrilak 9
Ilgora

AGENDA



Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Izen-abizenak:

Helbidea-Herria:

Telefonoa:

Helbide elektronikoa:

Kontu zenbakia:

Banketxea:

Txeruko postontzian // info@artzape.eus

Urtean 25€ - Getariatik kanpo bidaltzea 30€

egin bazkide


